
Yfirlitssýning Listasafns 
Reykjavíkur á verkum Hildar 
Hákonardóttur markar ákveðin 
tímamót í sýningargerð á 

íslensku listasafni vegna þess hvernig 
staðið var að undirbúningi hennar. 
Sýningarstjórinn Sigrún Hrólfsdóttir var 
sérstaklega valin úr hópi umsækjenda 
til að gegna rannsóknarstöðu til eins árs 
með það að markmiði að auka þekkingu 
á myndlist eftir konur.  Niðurstaðan 
er sýningin Rauður þráður og útgáfa 
sýningarskrár. Það er viðeigandi að hefja 
þetta þriggja ára rannsóknarverkefni 
safnsins á ferli Hildar Hákonardóttur 
sem hefur snert við mörgum á langri 
ævi, ekki síst í gegnum virka baráttu 
sína með Rauðsokkahreyfingunni og 
fyrir réttindum kvenna sem smitaði yfir 
í verk hennar með afgerandi hætti á 
ákveðnu tímabili.

Hildur hefur komið víða við og sinnt 
fjölbreyttum verkefnum sem öll eiga sér 
snertiflöt í myndlist og byggja á mynd-
listarhugsun. Hún var um tíma skóla-
stjóri Myndlista- og handíðaskóla Íslands 
og leiddi myndlistarnámið í gegnum rót-
tækar breytingar. Sem safnstjóri Byggða- 
og listasafns Árnesinga í áratug  átti hún 
frumkvæði að því að gera listasafnið 
að sýningarstað fyrir samtímalist. 
Hildur hefur einnig verið ástríðufullur 
matjurtaræktandi og skrifað bækur sem 
fræðimaður og þýðandi. Flestum þessara 
verkefna eru gerð skil á sýningunni 
Rauður þráður þótt megináhersla sé lögð 
á listaverkin og að gera grein fyrir ferli 
Hildar sem myndlistarmanns.

Myndgerð kvenréttinda- 
og stéttabarátta
Vísunin í þráðinn í heiti sýningarinnar Vísunin í þráðinn í heiti sýningarinnar 
kemur til af því að miðill Hildar í mynd-
gerð var lengst af vefnaðurinn, sem hún 
sérhæfði sig í þegar hún var við nám í 
Myndlista- og handíðaskóla Íslands á 
síðari hluta sjöunda áratugarins. Megin-
uppistaðan á sýningunni á Kjarvalsstöð-
um eru veflistaverkin sem flest eru unn-
in á tuttugu ára tímabili sem spannar frá 
1968 til 1988, eða frá útskrift úr skóla til 
slyss sem hafði þær afleiðingar að Hildur 
þurfti að segja skilið við vefstólinn. 
Þessu tuttugu ára tímabili má skipta í 
þrjú skeið. Hið fyrsta er styst og hefst um 
það leyti sem Hildur er að ljúka námi. 
Á því tímabili vinnur Hildur aðallega 
abstrakt þótt einnig sé að finna skírskot-
anir í hlutbundin viðfangsefni, eins og 
í verkinu Hverafugl. Þessi verki hanga 
á veggnum hægra megin þegar gengið 
er inn á sýninguna, en hreint fígúratíft 
verk, Tvívíðungur (Hann sem ekkert sér), 
tekur á móti gestum þegar gengið er inn 
í salinn. Titill verksins vísar til skilnings-
leysis karla á kvenréttindabaráttunni 
og því viðeigandi að handan við hornið 
skuli vera stillt upp efni tengt þessari 
baráttu. Hér er ekki aðeins átt við lýsandi 
myndasögu um tilurð Kvennafrídagsins 
(1977) heldur einnig vélritaðan texta sem 
lýsir Félagsformi Rauðsokkanna (1970). 
Textanum fylgja teikningar Hildar af 
„lífrænu félagskerfi“ en bæði myndir og 
texti kveikja hugrenningatengsl við hug-
myndafræði internetsins og kenningar 
um hnúða og rótarkerfi, sem tákn um 
samstarf og tengingar. Textinn fjallar um 
skipulag starfs Rauðsokkahreyfingar-
innar sem gagnrýnir valdapýramída 
þjóðfélagsins. Hildur átti eftir að mynd-
gera gagnrýnina á beinskeyttan hátt 
í þekkum veflistaverkum, Fiskikonur 
(1971) og 3ja stéttin (1973). Í Fiskikonum 
birtist feðraveldið í líki verkstjórans sem 
trónir yfir fiskverkakonunum sem starfa 
við færibandið. Síðarnefnda verkið vísar 
til jaðarsetningar verkakvenna innan 
verkalýðshreyfingarinnar, og sýnir full-
trúa auðvaldsins, eigendur framleiðslu-
fyrirtækjanna, aka í burtu frá réttlausum 
verkakonum. Í verkinu fléttar Hildur 
saman myndmáli og texta, mynda-
sögu og táknrænni frásögn í miðhluta 
verksins sem sýnir verkamennina sem 
einsleitan hóp andlitslausra skuggavera. 
3ja stéttin lýsir ákveðnum atburðum en 
talar engu að síður inn í samtímann og 
reynist þannig hafa almenna og víðtæka 
skírskotun til baráttu hinna jaðarsettu.

Gróður jarðarGróður jarðar
Fram eftir áttunda áratugnum er 
myndræn frásögn einkennandi fyrir 

verk Hildar sem hafa beina tengingu við 
atburði líðandi stundar. Auk þeirra sem 
þegar hafa verið nefnd má benda á Ís-
land í NATO (1974), Dagur í lífi fiskikonu 
(1972), eða Ráðherrastólarnir (1971). 
Verkin tengjast þjóðfélagsumræðunni 
og sýna samstöðu með þeim sem berjast 
fyrir betri heimi, í formi jafnra lífskjara, 
réttlátari valddreifingu og kröfu um 
afvopnun. Í verkunum fléttast saman 
vitund um styrk myndmálsins og rætur 
vefnaðarins í frásagnarlist, sem þjónar 
ekki aðeins sem baráttutæki í tíma og 
rúmi heldur sem virkt skrásetningar-
tæki.

Undir lok áttunda áratugarins fara að 
birtast vefverk sem ekki eru jafn póli-
tískt beinskeytt og þau sem þegar hafa 
verið nefnd. Hildur beinir athyglinni 
frá pólitískri baráttu að gróðri jarðar og 
könnun á sambandi manns og náttúru 
í víðum tilvistarlegum skilningi. Þessi 
áhugi er ekki nýr heldur hefur fylgt Hildi 
frá upphafi eins og sést í verkunum Tréð 
(1969) og Rótleysi (1970) en birtist nú 
aftur í nýrri mynd í Vættum og Móðir 
jörð frá árinu 1979. Það má líta á þessi 
verk sem upphaf að nýju tímabili sem 
í listsögulegu samhengi má tengja við 
uppgang nýja málverksins og endur-
nýjaðan áhuga myndlistarmanna á 
fortíðinni. Þegar Hildur flytur skömmu 
síðar úr borg í sveit verða áhrifin frá 
náttúrunni enn þá sterkari. Leikur að 
blæbriðgum litarins og áhrifa hans 
taka við af frásögninni. Meðal verka frá 
þessum tíma eru Gárur (1985), Vetrar-
gras (1981), Fjall (1982), og Himinn og 
jörð (1982) sem er unnið með blandaðri 
tækni. Árshringurinn (1981-1982) sker sig 
úr sem röð tólf verka sem unnin eru yfir 
tólf mánaða tímabil. Þótt tvö verkanna 
séu glötuð má vel sjá að hvert verk er 
túlkun á breytingu árstíðanna þar sem 
birta og veður hafa áhrif á lit og gróð-
urfar hvers mánaðar ársins. Í verkinu 
birtist næm skynjun á breytingar tímans 
og hringrás lífsins.

Frelsi hugansFrelsi hugans
Þróun ferilsins Hildar er fylgt nokkurn 
veginn í tímaröð á sýningunni í gegnum 
uppröðun sem raðast í megindráttum 
á útveggi sýningarsalarins. Nokkur 
verk, sem komið  hefur verið fyrir í 
sérsmíðaðri frístandandi og ferningslaga 
umgjörð í miðju sýningarrýminu  eru 
ólík öðrum eldri verkum enda undir 
áhrifum frá austur-asískri myndlist um 
leið og hluti myndefnisins er byggður á 
vestrænni hefð módelteikningar. Verkin 
eru tilraunakennd og bera vitni opnum 
hug Hildar og óttaleysi við að takast á 
við nýjar áskoranir. Þetta sama óttaleysi, 
sem einnig mætti kalla frelsi hugans, 
kemur einnig fram í yngri verkum sem 
raðast í hring á milliveggi innarlega í 
salnum. Elsta verkið í þessum hópi eru 
mynd- og textaskýringar þar sem Hildur 
setur fram niðurstöður rannsóknar sinn-
ar á áhrifum ritsins Walden eftir Henry 
David Thoreau á listamenn og samfé-
lagshópa í gegnum tíðina. Hugmyndir 
Thoreau höfðu mikil áhrif á Hildi sjálfa 
og hafa fylgt henni í gegnum lífið. Í 
þessu verki, sem er frá árinu 2011, stígur 
Hildur aftur inn á svið myndlistarinnar 
eftir nokkurt hlé frá sýningarhaldi og þá 
einnig sem rannsakandi og fræðimaður.

Ef tímalínu verka á sýningunni er 
fylgt má líta á þetta verk sem nýjan 
hvarfpunkt á ferli Hildar. Hún tekur upp 
þráðinn eftir að hafa haldið sig til hlés 
í rúma tvo áratugi og finnur sköpunar-
mættinum farveg í nýjum miðlum.  Hún 
notar ljósmyndir og teikningar unnar 
á pappír eða tölvu, og fléttar saman 
texta og myndum á alveg nýjan hátt. Í 
þessum verkum birtist rauður þráður 
viðfangsefna, sem ekki eru bundin við 
vefnaðinn heldur lífsvefinn. Lífsvef 
Hildar sem manneskju og listakonu, og 
lífsvef lífveranna sem Hildur fæst við 
að skoða, hvort sem það eru félagslegir 
vefir, vefir sögu og hugmynda eða vefir 
plantna og þeirra samskiptaform. Sýn-
ingin Rauður þráður gerir ferli Hildar 
ítarleg og sanngjörn skil og réttir við 
listsögulegt mikilvægi verka hennar 
sem fengu takmarkað vægi í yfirlitsriti 
um íslenskra listasögu sem kom út árið 
2011. 

